
“Emakumeen eskubaloiko 
erreferentziazko auzo-kluba izaten 
jarraitzen dugu Gasteizen”
1987an sortu zenetik, Eharialdea klubak entitate xume eta lagunarteko baten balioak sustatzen 
jarraitzen du. 2024tik, Nefer Olaizola du buru, eta 100 neska dauzka, gutxi gorabehera, kategoria 
guztietan prestatzen.

Hasieran, Lakua 03 izena hartu zuten. 1987an izan zen hori, Félix 
Elorza eta Emiliano Torres fundatzaileen eskutik. Entitatearen er-
namuina Lakua-Sansomendi auzoan emakumeen eskubaloia lan-
tzea izan zen, hango udal kiroldegian, zeinean kirol hori bizi-bizirik 
baitago. 1995ean, Eharialdea Kirol Elkartea izena hartu zuen. Zigilu 
horrekin, harrotasunez, eliteko jokalariek, hala nola Patri Elorza 
olinpikoak, Patri Aisak edo Leire de Pedro 
betiko kapitainak, “auzoko klub” baten ko-
lore gorrixkak defendatu dituzte. “Badakigu 
nondik gatozen eta ez dugu inoiz perspekti-
ba hori galdu ", dio Nefer Olaizola presiden-
teak, 2024az geroztik, noiz ere zuzendari-
tza-taldea berritzea erabaki baitzen, odol 
berria sartuz, jokalariak eta entrenatzaileak 
hasi baitziren zuzendari-eginkizunetan, 

filosofia berarekin, baina modernotasun kutsua emanez. "Saiatzen 
gara sareak sortzen, neskatoak beste ikastetxe batzuetatik ekar-
tzen, eskubaloia ezagut dezaten. Gauza berri gehiago egin nahi 
ditugu, auzoan eta gizarte-etxean jarduera gehiago eginez, euskara 
sustatzeaz gain. Klubean batasun-sentimendu handia dago. Badu-
gu handicap bat, ordea: familiak inplikatzea beren alabek jokatzen 

jarrai dezaten ", adierazi du Olaizolak, 
zeinek ez baitu ahazten hiriko eskubaloian 
funtsezko figura izan dena. "Txomin izan 
da eskubaloirako grina hori sartu diguna. 
Gimnasiako irakaslea zen Mendebaldean, 
eta, berari esker, eskubaloia ezagunago 
bihurtzen hasi zen ikastoletan. Gu saiatzen 
gara eskubaloiak agerian jarrai dezan, taile-
rrak eta ate irekiekiko jardunaldiak eginez”.



Eharialdearen garairik arrakastatsuena Zilarrezko Ohorezko Mailara 
igotzea izan zen, Estatuko bigarren kategoria gorenera, 2014an. 
Zorion horrek lau urte iraun zuen, talentu handiko eta ilusioz betetako 
talde hartan parte hartu zutenentzako ahaztezinak. "Zalantzarik 
gabe, bultzada handia eman zigun, eta ospe handia ekarri. Nes-
katoek bazituzten erreferenteak etxean, hala nola Leire de Pedro 
kapitain handia, zeina oraindik ere ari den, bidenabar. Gasteizen 
goi-mailako eskubaloia ikusteko aukera izan zen. Ikasketa-urteak 
izan ziren. Dakidan eskubaloi guztia berari ikasi nion, denik eta 
exijentziarik handienekoa izan zen garai hartan. Orduan, kobratzen 
zuten jokalariak zeuzkaten taldeak izaten genituen arerio. Lanak izan 
genituen lehen urtean eskubaloi fisiko eta taktiko horri egokitzen”, 
gogorarazten du presidenteak.

Kirola giroan bizi-bizirik dagoen hiri batean, non beste kirol batzue-
kiko lehia ikaragarria baita, ikusgai egotea funtsezkoa da. Zuzenda-
ritza-batzorde berriaren ahaleginak neskentzat erakargarriak diren 
ekintzak sustatzeko dira. "Joan den martxoaren 8an Lakua 03ko udal 
instalazioetan Euskadiko eta Italiako selekzioek lagunarteko partida 
bat jokatu genuen. Esperientzia handia izan zen, eta publiko asko 
erakarri zuen. Horrek guztiak balio du neskak gure kirolera erakarriak 
senti daitezen eta probatu dezaten. Gure ateak beti daude irekita". 

Gaur egun, ia ehun neska daude, federatuak eta eskolak barne. Haz-
tegi on bat, kategoria guztietan taldeak osatu ahal izateko. "Harro 

gaude kategoria bakoitzean talde bat edukitzeaz. Badauzkagu ben-
jaminen talde bat, kimuen talde bat, haurren bi talde, kadeteen talde 
bat, gazteen talde bat eta senior talde bat. Datorren denboraldirako 
beste talderen bat atera nahi dugu. Aurten seniorra Euskal Ligara 
igotzear egon gara. Hurrengo denboraldirako helburuetako bat da”.

Auzoko klubak betiko esentziari eusten dio. Dagoeneko 38 urte dara-
matza emakumeen eskubaloiak Lakua-Sansomendi auzoan eta 
Lakua 03ko udal-egoitzan, zeina ehunka neskatilen topagunea baita, 
hara etorririk jostatzera, harremanak egitera eta, batez ere, Gasteizko 
eskubaloi-familiako kide izatera.

Betel Olaizola. 30 urte.  
Senior taldeko jokalaria
“Eharialdeak kirola, kolektiboa, talde-lana 
esan nahi du niretzat. Kirola egiteko 
aukeraz gain, bizitza osorako lagunak 
ematen dizkigu. Zilarrezko Dibisioko 
taldean egon nintzen, eta urte oso politak 
eta ikaskuntza handikoak izan ziren. 
Ilusioz eta lanaz betetako belaunaldi 
lehiakor bat elkartu ginen”.

Rosa Díaz. 54 urte.  
Senior taldeko entrenatzailea
“Emakumeen kirolaren erreferente bat gara 
Gasteizen. Neskak ondo prestatuta iristen 
dira senior taldera, formazio-kategoria 
guztietatik igaro eta gero. Emakumeen 
eskubaloia oso kirol fisikoa da gaur egun, 
eta gauza asko ikusten dira taktikaren 
arloan. Oso ondo lan egiten dugu oinarritik 
hasita: hori da gure nortasunaren 
ezaugarrietako bat. Gure lana da neskatoak 
etor daitezen sustatzea”.

